
Limwe izhuba kwaluba nedilwe munomwe unsha 

mushango lyaChenjeluma. Undaji wakabesiswa madeko 

bulibwashanu. Banhu bakabenda naba kabeva kumakumbu 

bakabepinda kumbali kominda wabamwe tezi baluwi 

baBhuledema.

 BaBhuledema bakabeli undimi unkulwana unemphuwo 

yolima kasa mushango lyabo. Ibo balusoti kana kwaba 

kulwaka balusosunga mankabe abo aluwhi Jalubeki 

naBhantomu betu kobabe tutila indobe jengombe muminda 

beshingisa chikochikala. 

Unowana luwa lwaswibilila kuti zwii jilindobe jengombe 

nejembuji jakavundila muluwa lwose. Indobe jakadayi kulya 

kubuya kwezwilimwa. 

BaBhuledema balusoti kana yadilima impanguluswi 

balukekela unda wabo wose begale babyala sokuti kwakawhi, 

“Gala wabyala kudenga akuna unsangu.” Muminda mwabo 

mwalusowanika zwimanga, makavu, impwe, mabisi, makaka 

zwose namandongo neebo.

Zwilimwa zwabo zwaluba zwakakombola, zwimanga 

namafunde nenzembwe zwaluba zwikabiga nche! Yezwi 

zwalusotondejela kuti zwilimwa zwabo zwaka zwiwana kulya 

kuzhele.

BaBhuledema bakagala pasi bakalya indangalilo, 

beyeya kuti ngweno zwakwaswibha ali banhu abatowila 

mukukwejwa pe bakandikwibile zwilyo zwangu. Zwimanga 

zwakaba zwoyiva, mabisi akaba onwiwa namakavu 

neebo akaba okomba. BaBhuledema bakabona 

zwakalulama kuti bende benolinda minda wabo kuswikila 

zhingwanangwana. Kulima kunolwaja bakwayina, akuna 

unhu angapitula unda, eshakule kova esiyila bulyi. 

Chokomende baBhulendema bakenda bakanolinda luwa 

lwabo.

Hendu tezi yaba bakumulangalila kutabilijila 

zwilimwa zwabo yoku nebo bamwe balowi bakumugowana 

beti, “zwakwa siswa nasi, tingenda nonshajini kunovumbula 

untumbu.” Balowi banowhi banocha makumbu, 

bevumbule mitumbu beyitole beyishingise zwilo siyana 

siyana.

Hawu! ani unshaji unotana na, kale kwaswibha balowi 

yabaya banyamuka, habo kumanda kunotola zwibya 

zwabo. Chokomende baloyi yabaya bakavumbula untumbu 

ndiko kunsinda muchisaka. Kova beti kuna umwe wabo 

unsimu, “Awe nyamula isaka yeli undenalo kugobyo kudunhu 

leMvuma yokuya kwatinoso shangana mazhuba ose. Isu 

unotiwana kwakale.” Undowi yondiya hoyo wapipitana 

nalyo isaka epinda kumbali koluwa lwaba Bhuledema enda 

kudunhu kuna bamwe balowikwayina.

BaBhuledema bakati beligele, balebobhatwa nehope 

bakabona unhu ulonyamula chisaka bakati mumoyo, 

“Andaleba, hoyu unhu wachinya muminda mwangu.” 

Bakontobela belyalunyama kuti bombate. Pabakaswika pelyo 

naye bakonshotokela kuti bombate. Undoyi yondiya ndiko 

kufuja chisaka pasi akatizha engwina muninda. Zwakanungana 

nabaBhuledemba, zwitatamilisana muminda. Kakaba 

kashulwe nembwa badala. Koga abajakatubula kumbata 

nokuti wakoomila muzwilyo.

BaBhuledema bakayeya kuti ngweno yoyunhu 

zwanditizha muninda hezo ndinotola zwilimwa zwangu 

zwaabakwiba. Hendu baBhuledema bakumuyeya alo 

undowi yondiya neebo ukumuti, “sezwindabatizha tezi yaba 

ndikabapuna muminda yomu hezo pela ndinde ndinotola 

chisaka change. Ndipejeleje lwendo lwangu.”Hoyo undowi 

etanga lwendo lokuchisaka chiche.

Babili yaba abajikumuziba kuti bose bakumunda 

kuchisaka yecho. BaBhuledema ndibo bakatanga kuswika. 

Pabakaswika bakati hezo pela ndishozhele muchisaka yechi 

ndibone kuti unhu yoyu wabakwibani; Kuti benoti cholo 

muchisaka, mayibaweee! bashangana nontumbu wonhu. 

Ndiko kuposa pasi chisaka yechiya belabuka bekalingisa kunzi 

wabeli nedilwe. 

 Bakati benyamuka pechisaka yopaya beli kampungwe, 

undoyi yondiya neebo ebhutunuka muzwimanga wabona 

unhu umubhuda pechisaka emamanyala. Undoyi yondiya 

wakayeya kuti umfi wamuka ndiye ukumutizha, akati aah! Unhu 

wangu wamuka, watizha! Abatondichija bakwayina bangu. 

Ndiko kutobela nonshoka usina wakabona. 

BaBhuledema bakawha misindo mushule mwabo 

bakayeya kuti ndiyondiya unhu wabeli musaka wabamukila. 

Bakasindimula bekwiila. Undoyi neebo akati kupi! unhu 

wanguwi anditokuleka pe. Bakatatamilisa bazhuzha mane 

munzi unanedilwe woo! Undowi wakota kushandukila 

peshubo.

Banhu bakoba mukukankabala bebona baBhuledema 

bangwina munzi pakati pobusiku beli kampungwe. Bakaswikila 

kuzwiposa pamatebwe amakajimayi aluba akawala pazhe 

bakava bazilika pakalepo.

Banhu bakalabuka bakaba mbulu ishangu, masokesi, 

chibaki, nebhanti. Umwebo wakabeli noluzibo lwezobuchilo 

wakababhata chimilo akabazhula undomo akatanga 

kubafulijila umpepo mundomo. 

Hawu banhu bakabona papaju, bamuka 

baBhuledema. Banhu bakati bowha baBhuledema 

belungulula lungano lwabo bamwe bakazhala noluthyo 

bejinsondo bakatanga kunamata.   

Bejinsondo bakabuja banhu kuti mishingo 

yabaloyi neyimwebo mishingo yaguluzhanje zwinhu zwibi 

zwisinosongwajwa kuti zwitiwe nabanhu. Bakazhulija beti 

kojoba mishingo yaguluzhanje mikolokolo itiwa munyika ayina 

masimba  kubana bamwali. Baka pamijila beti banhu bose 

banosungwajwa kuti besiye mishingo yaguluzhange bezibe 

mwali kuti mipepo yabo ichijwe. 

